
നക്ഷത്രചിഹ്നമിടാത്ത ചോദ്യം നമ്പർ: 2458 27-10-2026-ല്‍ മറുപടിയ്ക്ക്

ഡ്രഗ് ഫ്രീ ക്യാംപസ്

ചോദ്യം ഉന്നയിച്ച അംഗങ്ങൾ

ശ്രീ. സി. ആര്‍. മഹേഷ്

ശ്രീ. കെ. പി. നൗഷാദ് അലി

ശ്രീ. കെ. പ്രവീൺ കുമാർ

ശ്രീ. സിറിയക് തോമസ്

മറുപടി നൽകിയ മന്ത്രി

ശ്രീ. എം. ലിജു

(സഹകരണ-എക്സൈസ് വകുപ്പ് മന്ത്രി)

(എ)  സര്‍ക്കാരിന്റെ നൂറ്ദിന കര്‍മ്മപരിപാടിയുടെ ഭാഗമായി എക്സൈസ് വകുപ്പ് നടപ്പാക്കുന്ന

'മയങ്ങില്ല കേരളം' ക്യാംപെയിനിന്റെ ഭാഗമായി ഉന്നതവിദ്യാഭ്യാസ വകുപ്പുമായി ചേര്‍ന്ന്

സംസ്ഥാനത്തെ 30 കോളേജുകളെ ആദ്യഘട്ടമായി ഡ്രഗ് ഫ്രീ ക്യാംപസുകളായി പ്രഖ്യാപിച്ചിട്ടുണ്ടോ;

വ്യക്തമാക്കുമോ;

മറുപടി:               സർക്കാരിന്റെ 100 ദിന കർമ്മപരിപാടിയുടെ ഭാഗമായി എക്സൈസ് വകുപ്പ്

നടത്തിവരുന്ന സമഗ്രമായ ലഹരി വിരുദ്ധ ക്യാമ്പയിൻ "മയങ്ങില്ല കേരളം" പദ്ധതിയുടെ ഭാഗമായി

ഉന്നതവിദ്യാഭ്യാസ വകുപ്പുമായി ചേർന്ന് സംസ്ഥാനത്തെ 28 കോളേജുകളെ ആദ്യഘട്ടത്തിൽ ഡ്രഗ്

ഫ്രീ ക്യാമ്പസുകളായി പ്രഖ്യാപിച്ചിട്ടുണ്ട്. 2 കോളേജുകളെക്കൂടി ഡ്രഗ് ഫ്രീ ക്യാമ്പസായി

പ്രഖ്യാപിക്കുന്നതിനുള്ള പ്രവർത്തനങ്ങൾ അവസാന ഘട്ടത്തിലാണ്. ഡ്രഗ് ഫ്രീ ക്യാമ്പസിന്റെ

സംസ്ഥാനതല പ്രഖ്യാപനം 06.10.2026-ന് തിരുവനന്തപുരം മാർ ഇവാനിയസ് കോളേജിൽ വച്ച്

നടത്തി. ഡ്രഗ് ഫ്രീ ക്യാമ്പസ് ആയി പ്രഖ്യാപിച്ച 28 കോളേജുകളുടെ വിവരം അനുബന്ധമായി

ചേര്‍ക്കുന്നു.

(ബി)  കോളേജുകളിലെ ലഹരി വിരുദ്ധ ക്ലബ്ബുകളുടെ പ്രവര്‍ത്തനം വിലയിരുത്തിയാണോ

കോളേജുകളെ ഡ്രഗ്ഫ്രീ ക്യാംപസുകളായി പ്രഖ്യാപിച്ചതെന്ന് വ്യക്തമാക്കുമോ?

മറുപടി:       "മയങ്ങില്ല കേരളം" പദ്ധതിയോടനുബന്ധിച്ച് ഉന്നതവിദ്യാഭ്യാസ വകുപ്പുമായി ചേർന്ന്

സംസ്ഥാനത്തെ കോളേജുകളെ ഡ്രഗ് ഫ്രീ ക്യാമ്പസായി പ്രഖ്യാപിക്കുന്നതിന്റെ ഭാഗമായി ആദ്യ

ഘട്ടത്തിൽ 28 കോളേജുകളെ ഡ്രഗ് ഫ്രീ ക്യാമ്പസുകളായി പ്രഖ്യാപിച്ചിട്ടുണ്ട്. ഇതിനായി നഗര

പ്രദേശങ്ങളിലെയും ഗ്രാമപ്രദേശങ്ങളിലെയും കോളേജുകളുടെ പങ്കാളിത്തം ഒരുപോലെ

ഉൾപ്പെടുത്തിയിട്ടുണ്ട്. ഡ്രഗ് ഫ്രീ ക്യാമ്പസുകളായി പ്രഖ്യാപിക്കുവാന്‍ തിരഞ്ഞെടുത്ത എല്ലാ

കോളേജുകളിലും തണ്ടര്‍ ലഹരി വിരുദ്ധ ക്ലബ്ബുകളുടെ നേതൃത്വത്തിൽ ടി കോളേജുകളിലെ

പ്രിന്‍സിപ്പല്‍, മറ്റ് അധ്യാപകർ, NSS/ NCC/ സ്പോര്‍ട്സ്/ വിദ്യാര്‍ത്ഥി യൂണിയൻ നേതാക്കള്‍

തുടങ്ങിയവരുടെ സഹകരണത്തോടെ വിവിധ പരിപാടികൾ ആസൂത്രണം ചെയ്തു നടപ്പിലാക്കിയാണ്

പ്രഖ്യാപനങ്ങൾ നടത്തിയിട്ടുള്ളത്. കോളേജുകളിൽ ആരെങ്കിലും ലഹരി ഉപയോഗിക്കുന്നതായി



സംശയം ഉണ്ടായാല്‍ രക്ഷിതാക്കളുടെ സഹായത്തോടുകൂടി കൗണ്‍സിലിംഗ്, ഡി-അഡിക്ഷൻ

ചികിത്സയടക്കം തുടർസഹായങ്ങൾ നല്‍കുന്നതിനും നടപടികള്‍ സ്വീകരിക്കുകയും, കോളേജുകളിലോ

കോളേജ് പരിസരങ്ങളിലോ ലഹരി വസ്തുക്കളുടെ ഉപയോഗം, വിപണനം എന്നിവ പൂര്‍ണമായും

ഇല്ലാതാക്കാന്‍ ക്യാമ്പസുകളുടെ പരിസരങ്ങളില്‍ പരിശോധന ശക്തമാക്കുകയും ചെയ്തിട്ടുണ്ട്.

സെക്ഷൻ ഓഫീസർ

